
Drög að reglugerð um umferðarmerki og notkun þeirra.

Landssamtök hjólreiðamanna (LHM) hafa skoðað drög að reglugerð um umferðarmerki og
notkun þeirra sem auglýst er í samráðsgátt stjórnvalda
(https://samradsgatt.island.is/oll-mal/$Cases/Details/?id=3237 ). LHM telja að í stórum
dráttum hafi vel tekist til með endurskoðun reglugerðarinnar. Breytt flokkun
umferðarmerkja með forgangsmerkjum og sérreglumerkjum er skýrari en í eldri reglugerð
og stendur nær alþjóðlegum sáttmálum. Breytingar eru auk þess til bóta og ný
umferðarmerki eru í takt við breyttar áherslur í samgöngumálum. Það má velta fyrir sér að
umferðarmerki skuli áfram vera með gulum grunnlit í viðvörunarmerkjum og bannmerkjum
þar sem aðrar þjóðir í Evrópu utan Finnland og Svíþjóð nota hvítan grunnlit. Að Ísland skuli
skera sig úr að þessu leyti virðist vera óþarfi en væntanlega mundi fylgja því mikil kostnaður
að breyta grunnlitnum.

LHM vilja koma eftirfarandi athugasemdum og tillögum á framfæri við drögin:

1. Það vantar merki sem minnir á 1,5 m hliðarbil þegar ekið er fram úr reiðhjólum.
2. Velta má fyrir sér hvort það sé skynsamlegra að merkja stíga fremur með

upplýsingamerkjum heldur en með boðmerkjum.
3. Í skilti sem merkir hjólareinar er e.t.v. skynsamlegra að hafa brotna línu fremur en

heilrenda línu.
4. Setja þarf skilgreining á hjólagötum í umferðarlög og laga reglur um hjólagötur í

drögunum. LHM er hlynnt því að hjólagötur verði í reglugerð um umferðarmerki.
5. Huga þarf að hvernig má koma fyrir merking götuheitis í framhaldi af stíg í botngötu.
6. Það vantar undirmerki fyrir merkingu hjólastefnu á hjólastíg, sem sýnir einstefnu og

tvístefnu.
7. Það vantar stólpa til afmörkunar akstursstefna á hjólastíg og til að takmarka umferð

vélknúinna ökutækja á stígum.
8. Samræming í notkun merkja. Nauðsynlegt er að hafa dæmi sem sýna rétta notkun

merkja.

Áminningarmerki sem minnir á 1,5 m hliðarbil þegar ekið er fram úr reiðhjólum.

LHM leggur til að það verði bætt við merki, sem minnir vegfarendur á 1,5 metra regluna. Það er eins
og segir í 3. mgr. 23. gr. umferðarlaga að sá sem ekur fram úr öðru ökutæki skal hafa nægilegt
hliðarbil milli ökutækis síns og þess sem ekið er fram úr. Sé ekið fram úr reiðhjóli eða léttu bifhjóli

skal hliðarbil að lágmarki vera 1,5 metrar.

Svona merki hafa verið sett upp víða á meginlandi Evrópu þar sem mörg lönd hafa tekið upp þessa
eða samsvarandi reglu um hliðarbil og þykir gefa góða raun í að minna ökumenn á að hjóla megi á
vegum og götum og að aka eigi fram úr hjólandi vegfarendum með nægu hliðarbili.

Þetta merki gæti annars vegar verið skilgreint sem upplýsingamerki, sem ætlað er að veita
vegfarendum upplýsingar um ýmis atriði sem telja má þýðingarmikil fyrir umferðina en fela
ekki í sér boð, bönn eða aðrar sérreglur fyrir umferð, eða hins vegar undirmerki, sem notað
er með öðru umferðarmerki til nánari leiðbeininga eða skýringa. Ef seinni kosturinn er valin
gæti það verið undirmerki við 144 Hjólandi vegfarendur, sem gefur til kynna að framundan
megi búast við mikilli umferð reiðhjóla og/eða léttra bifhjóla í flokki I sem þurfi að nota hluta
akbrautar við þröngar aðstæður. Ekki er vanþörf á þessu merki, því nánast allir þjóðvegir á
Íslandi eru „þröngar aðstæður“, þar sem vegir hafa ekki verið lagðir með hliðsjón af
ákvæðum  í veghönnunarreglum um vegaxlir, sem taka mið af aksturshraða og umferð.

1. mynd. Dæmi um merki sem minnir á nægilegt hliðarbil.

85. gr., 410, 412, 414, 416 og 418 Stígar.

Í upplýsingaskjali með tillögunni er minnst á, að á Íslandi hefur notkun stígamerkja ekki verið
í samræmi við ákvæði Vínarsáttmálans en hér eru notuð boðmerki við stíga í stað
upplýsingamerkja. Samkvæmt Vínarsáttmálanum gefa stígamerki til kynna annars vegar að
þeirri umferð sem tilgreind er á merkinu beri að nota stíginn og hins vegar að önnur umferð
sé óheimil á stígnum. Umferðarlögin eru ekki svo fortakslaus um notkun stíga hér á landi.

Þetta gæti ruglað suma erlenda gesti, sem eru vanir ferköntuðum upplýsingamerkjum við
stíga.

Velta má fyrir sér hvort það sé skynsamlegra að merkja stíga fremur með
upplýsingamerkjum heldur en með boðmerkjum miðað við íslenskar reglur um stíga.
Upplýsingamerkin eru tilgreind í drögunum í „658 Leiðbeinandi leið fyrir tegund umferðar“
og eru því til reiðu.

94. gr., 521 Hjólarein.

Notuð er heilrend lína í merki fyrir hjólarein en í norsku og finnsku útgáfu merkisins er notuð
brotalína. Er ástæða til að fylgja fordæmi frænda okkar á norðurlöndum og hafa brotalínu í
stað heilrendrar línu?

2. mynd. Finnska hjólareinamerkið til vinstri og það íslenska til hægri.

100. gr., 551 Hjólagata.

LHM er sammála því áliti sem kemur fram í upplýsingaskjali með drögunum að hjólagata verði
skilgreind í umferðarlögum til samræmis við skilgreiningu á göngugötum. LHM gerir þó ákveðnar
athugasemdir við skilgreiningu á hjólagötum í upplýsingaskjalinu. Fjarlægja þarf texta um gagnkvæma
tillitssemi og að tefja ekki að óþörfu, hætt er við þetta verði notað af pirruðum bílstjórum til að ógna
hjólreiðafólki.

Tillaga að skilgreiningartexta:

Hjólagata er gata eða stígur ætluð reiðhjólum og léttum bifhjólum í flokki I þar sem
umferð vélknúinna ökutækja er heimil en á forsendum hjólandi vegfaranda. Ökumenn
vélknúinna ökutækja verða að taka fullt tillit til hjólandi vegfarenda. Leyfilegur
hámarkshraði vélknúinna ökutækja á hjólagötu er 30 km/klst. en þó aldrei hraðar en
hjólreiðamenn sem eru á hjólagötunni.

Vélknúin ökutæki mega ekki taka fram úr reiðhjóli eða öðru ökutæki. Á hjólagötu má
ekki leggja vélknúnum ökutækjum nema í merktum stæðum.

Ökutæki sem ekur frá hjólagötu skal veita umferð á vegi, sem ekið er inn á, forgang.

Frekari rökstuðningur fyrir breytingum á texta um hjólagötur:

Í athugasemdum LHM við umferðarlög 2019 (sent 2018, lögin tóku gildi 2020) stakk LHM
upp á þessum texta:

Hjólagata: Vegur sem aðallega er ætlaður hjólandi vegfarendum. Umferð annarra
ræðst af merkingum, svo og íbúa- og þjónustuumferð sem getur verið heimiluð á
tilteknum tímum sólarhrings á hjólagötu.

og í hönnunarleiðbeiningum fyrir reiðhjól er þessi texti:

Hjólagötur eru götur eða stígar ætluð reiðhjólum þar sem vélknúin ökutæki mega aka
en á forsendum hjólandi og mega aðeins leggja í merkt og afmörkuð bílastæði.
Ökutæki sem aka eftir hjólagötu mega ekki aka hraðar en hjólreiðamaður hjólar eða
30 km/klst ef enginn er nærri.

Gagnkvæm tillitssemi: í 4. gr. umferðarlaga segir „Vegfarandi skal sýna tillitssemi og varúð
svo að eigi leiði til hættu eða valdi tjóni eða óþægindum og þannig að eigi trufli eða tefji
umferð að óþörfu.“ og því óþarfi að endurtaka hann í skilgreiningu á hjólagötu. Slík
endurtekning verður einungis til þess að „vopnavæða“ ákvæðið þannig að pirraðir bílstjórar
noti það sem afsökun til að ógna hjólandi vegfarendum. Auk þess stangast það á að segja
fyrst að (A) „ökumenn þeirra verða að taka fullt tillit til hjólandi vegfarenda“ en segja svo að
(B) „skulu ökumenn sýna hver öðrum gagnkvæma tillitssemi [...]“. Til að hjólagötur verði
örugg svæði fyrir hjólreiðafólk verður að fella brott:

Á hjólagötu skulu ökumenn sýna hver öðrum gagnkvæma tillitssemi og ekki tefja aðra
ökumenn að óþörfu, hvort sem er akandi eða hjólandi

Hámarkshraði: Skýra þarf að hámarkshraði nái einungis til vélknúinna ökutækja og einungis
ef enginn hjólreiðamaður er nærri -- ef svo er þá má ekki fara fram úr honum og því er
hámarkshraði sá sami og hraði hjólreiðamannsins.

119. gr., 652.7 Botngata.

Í útfærslum af merki 652.7 Botngata mætti gera ráð fyrir merkingu götuheitis í framhaldi af
stíg í botngötu. Slík merking gæti verið með undirmerki. Til dæmis í enda botngötu í
Stallaseli í Breiðholti gæti komið götuheitið Blásalir í Kópavogi og öfugt.

Að sama skapi gæti þurft að merkja með undirmerki að botngata eigi ekki við umferð
gangandi og hjólandi.

3. mynd. Dæmi um hollenskt umferðarmerki sem sýnir að hjólandi eiga leið í enda botngötu.

182. gr., 810 Stefna sem yfirmerki á við.

Hér væri æskilegt að hafa möguleikann að merkja hjólastefnu á hjólastíg. Á hjólastígum
getur verið hjólað í báðar áttir eða aðeins í eina átt. Nauðsynlegt getur verið að hafa merki
sem sýnir stefnu sem á að hjóla í. Í Danmörku og Hollandi er stefnumerki sett sem
undirmerki við boðmerki. Það merki gæti verið 810.5 fyrir einstefnu og nýtt merki 810.6
með tvístefnu og 810.7 með tvístefnu lýkur.

4. mynd. Undirmerki til að merkja stefnu á hjólastíg. Íslenska 810.5, dönsk tvístefna í
miðjunni, dönsk “tvístefnu lýkur” lengst til hægri.

211. gr., Stólpi milli akstursstefna á hjólastíg.

Æskilegt er að útfæra stólpa til afmörkunar akstursstefna á hjólastíg og til að takmarka
umferð vélknúinna ökutækja á stígum. Hann gæti t.d. verið með eftirfarandi skilgreiningu:

„941 Stólpi til afmörkunar akstursstefna á hjólastíg og til að hindra umferð
vélknúinna ökutækja á stígum.

Heimilt er að nota stólpa til afmörkunar hjólastefna við upphaf og enda á hjólastíg
og til að árétta að umferð vélknúinna ökutækja er óheimil á stígnum. Höfð eru fimm
glitmerki á ljósbláum stólpa með hvítu láréttu endurskini. Sitthvoru megin við
stólpann geta komið stutt merking 1014 Bannsvæði á yfirborði til að vara við stólpa.
Stólpinn á að vera úr sveigjanlegu plasti og best er ef lýsing er innan í honum ellegar
þarf hann að vera vel upplýstur. Óheimilt er að nota aðrar hindranir en þessar á
hjólastíg.“

Samræmd notkun merkja. Dæmi sem sýna rétta notkun merkja.

Mikilvægt er að í leiðbeiningum verði sett fram dæmi um rétta notkun umferðarmerkja til að
notkun þeirra verði stöðluð og samkvæmt lögum og reglum. Á köflum hefur illa tekist til með
nýjar merkingar að raða saman merkjum til að skapa þá umgjörð sem þarf til að ökumenn og
aðrir fari eftir þeim lögum og samþykktum sem gilda á hverjum stað.

5. mynd. Dæmi um merkingar sem sýna undirmerkið „nema hjól“ við einstefnu (Danmörk) og
innakstur bannaður (Holland).

Virðingarfyllst

f.h. stjórnar LHM

Árni Davíðsson

formaður

Um Landssamtök hjólreiðamanna
Landssamtök hjólreiðamanna ( LHM) eru hagsmunasamtök sem hafa að markmiði m.a. að efla hjólreiðar á Íslandi sem
heilsusamlegan lífsmáta og sem samgöngumáta. Öll helstu hjólreiðafélög landsins eiga aðild að LHM. Samtökin eru þó ekki
aðeins málsvari félagsmanna hinna ýmsu hjólreiðafélaga sem telja yfir 2000 manns heldur eru þau jafnframt málsvari allra sem
hjóla á Íslandi. LHM er aðildarfélag að European Cyclists' Federation, sem eru heildarsamtök fyrir hjólreiðafélög til samgangna
og ferðalaga í Evrópu. Aðildarfélög ECF er að finna í flest öllum löndum Evrópu. LHM hlaut samgönguviðurkenningu
Reykjavíkurborgar 2012 fyrir virka þátttöku og áhrif í að efla hjólreiðar á Íslandi.

